
Fondacija Hastor već godinama radi na 
kreiranju načina i programa kako pomoći što 
većem broju mladih ljudi u Bosni i Hercegovini 
nastojeći im omogućiti kontinuiranu podršku 
na njihovim obrazovnim putevima. Fondacija 
Hastor od samog osnivanja skoro 18 godina 
otvara svoja vrata brojnim učenicima i 
studentima iz Bosne i Hercegovine pomažući 
im da izrastu u odgovorne i vrijedne članove 
društva osnažujući na taj način i cjelokupnu 
zajednicu. 

Nastavljajući svoju misiju, Fondacija Hastor 
je u ovoj godini odlučila napraviti iskorak 
te je, pored redovnog konkursa koji je 
otvoren za sve učenike, u januaru objavila i 
Konkurs za nadarene i talentovane učenike s 
područja cijele Bosne i Hercegovine. Naime 
redovni konkurs, kroz koji je u toku svog 
dugogodišnjeg djelovanja Fondacija Hastor 
dodijelila stipendije hiljadama učenika, 
namijenjen je svim učenicima pri čemu se, 
pored školskog uspjeha, najveći fokus stavlja 
na socio-ekonomski status učenika, dok se 
kroz novi program podrške fokus stavlja na 
nadarene i talentovane učenike koji postižu 
izvanredne rezultate kako na polju nastavnih 
tako i vannastavnih aktivnosti. Na ovaj način 
Fondacija Hastor je otvorila svoja vrata još 
jednoj skupini učenika te pokazala da je velika 
podrška i učenicima koji žive u izrazito teškim 
socio-ekonomskim uslovima, ali i nadarenim 
i talentovanim učenicima koji vrijedno rade i 
spremni su kroz obrazovanje unaprijediti svoj, 
ali i živote drugih. 

S ponosom ističemo da je izuzetno veliki 
broj nadarenih učenika iz cijele Bosne i 
Hercegovine prepoznao ovu priliku i aplicirao 
na naš konkurs na koji je pristiglo skoro 2.500 
prijava. Posebnu pažnju treba skrenuti na 
činjenicu da je Fondacija Hastor jedna od 
rijetkih organizacija s bosanskohercegovačkog 
područja koja je ovim konkursom učenicima 
koji su uspješni u oblasti sporta, umjetnosti i 
nauke pružila mogućnost stipendiranja kako 
bi ih podržala u ostvarivanju njihovih ciljeva.

Fondacija Hastor na ovaj način želi dati 
priliku i podršku svim učenicima srednjih 
i osnovnih škola da uz njenu podršku 
smjelo i samouvjereno  nižu svoje uspjehe 
i sanjaju svoje  snove. Broj  pristiglih  prijava 
i kvaliteta istih dokaz su da je Fondacija 
Hastor prepoznata kao zajednica u čijem 
okrilju žele odrastati i sazrijevati mladi ljudi 
bosanskohercegovačkog društva koji teže 
svakodnevnom napretku na šta smo iznimno 
ponosni.

Fondacija Hastor početkom 2024. godine 
uvela novi program podrške nadarenim i 

talentovanim učenicima

NOVOSTI

Kako smo u prošlom i najavili, u ovomjesečnom Newsletteru predstavljamo još nekoliko naših 
novih stipendista. Na ovaj način nastojimo prikazati naš entuzijazam u širenju opsega podrške 
mladim pojedincima koji imaju  značajnu ulogu u ostvarivanju altruističkih ciljeva Fondacije 
Hastor. Sa zadovoljstvom ističemo da Fondacija Hastor  ima priliku podržati nadarene i 
ambiciozne individue u njihovom akademskom i životnom razvoju. Također, koristimo ovu priliku 
da im srdačno poželimo dobrodošlicu u našu veliku porodicu!

Ilma Spahić rođena je u Zenici. Studentica je 
treće godine Fakulteta kompjuterskih nauka 
na Univerzitetu SSST. Za Ilmu kompjuterske 
nauke nisu samo disciplina, nego i način 
kako može stvarati pozitivan utjecaj i mijenjati 
zajednicu: 

Za Fondaciju Hastor saznala sam putem 
LinkedIna, gdje su me inspirirale priče o 
njenom radu i utjecaju na mlade ljude, 
što me potaknulo da im se pridružim. Kroz 
svoj angažman želim pomoći drugima 
da postignu uspjeh u školovanju, razviju 
svoje potencijale te aktivno učestvuju u 
volonterskim aktivnostima. Na taj način želim 
podržati viziju razvoja zajednice kroz razvoj 
obrazovanja mladih.

Hana Burović studentica je druge godine 
Pravnog fakulteta Univerziteta u Sarajevu. 
Nakon nedoumice između Pravnog i 
Veterinarskog fakulteta, spoznala je da pravne 
nauke odražavaju njene interese i vještine. 
Bez obzira na izbor fakulteta, naglašava 
kako će ljubav prema životinjama uvijek biti 
neizostavan dio njenog bića, kao i cilj da 
dopre do ljudskih srca i podigne svijest o 
odgovornosti prema životinjama.

Za Fondaciju Hastor prvi put sam saznala 
vidjevši njen podcast te sam se posebno 
zainteresirala kada sam pogledala epizodu u 
kojoj je govorila moja asistentica Lejla Ramić. 
Nakon dodatnog istraživanja o Fondaciji 
Hastor, odlučila sam aplicirati budući da me 
posebno privukao neobičan i nesvakidašnji 
način rada Fondacije Hastor. Naime, pored 
finansijske podrške, prepoznala sam da 
su benefiti koje dobijamo kao stipendisti 
Fondacije Hastor neprocjenjivi budući da 
imamo priliku volontiranjem doprinijeti 
napretku naše društvene zajednice, ali i raditi 
na ličnom razvoju, steći nova poznanstva i 
iskustva koja nemaju cijenu.

Predstavljanje novih stipendista
Fondacije Hastor

NOVOSTI

Emir Šarić dolazi iz Bihaća. Student je druge 
godine Tehničkog fakulteta Univerziteta u 
Bihaću na Odsjeku za elektrotehniku. Emirovo 
interesovanje za matematiku i računarstvo 
doprinosi odluci da izabere smjer Računarstvo 
i informatika na istom odsjeku. U nastojanju da 
unaprijedi svoje znanje i ostvari akademske 
ciljeve, odlučio je aplicirati za stipendiju 
Fondacije Hastor. 

Biti stipendista Fondacije Hastor, pored 
novčane pomoći, donosi mi priliku da 
svoje znanje i vještine prenesem drugima, 
poboljšam svoje interpersonalne vještine 
te kroz volontiranje doprinesem razvoju 
cjelokupnog društva. S velikom odlučnošću 
želim pristupiti svojim aktivnostima unutar 
Fondacije i vjerujem da će mi značajno 
pomoći u ostvarivanju mojih ciljeva.

Aldijana  Hodžić  dolazi  iz  Sarajeva.  
Studentica  je treće godine Mašinskog 
fakulteta Univerziteta u Sarajevu na Odsjeku 
za energetiku, procesnu tehniku i okolinsko 
inženjerstvo. Od malih nogu fascinirana je 
mehanizmima koji stoje iza svakodnevnih 
predmeta, a svoje akademsko putovanje 
planira nastaviti kroz napredne studije 
mašinstva, s fokusom na održivi dizajn i 
energetske sisteme. Posebno je privlači spoj 
mašinstva i tehnologija obnovljivih izvora 
energije te želi pridonijeti razvoju čistih i 
učinkovitih energetskih rješenja koja će 
oblikovati budućnost Bosne i Hercegovine.

Za  dugogodišnji  rad  Fondacije Hastor 
saznala sam zahvaljujući prijateljima. Ono 
što me je posebno privuklo jeste potpora 
i mentorstvo koje nesebično pružaju 
studenticama i studentima te potencijalna 
prijateljstva i poznanstva koja mogu proizaći 
iz toga što sam njihova stipendistica.

Ena Milković rođena je u Švedskoj. Studentica 
je treće godine Fakulteta računarskih nauka na 
Univerzitetu SSST. Motivirana je afinitetima prema 
razvoju  algoritama  i rješavanju računarskih izazova, 
što ju je i podstaknulo da upiše ovaj fakultet. Ističe 
kako u Fondaciji Hastor vidi odličnu priliku za 
ostvarenje svojih ciljeva i vlastiti napredak. 

Za  Fondaciju Hastor  saznala sam  od 
inspirativnih djevojaka s fakulteta koje su, 
također, stipendistice. Misija vraćanja zajednici 
i pružanja pomoći mladima dodirnula me je i 
privukla. Vjerujem da mogu doprinijeti  ostvarenju 
tih ciljeva svojim znanjem i vještinama te dati svoj 
doprinos zajednici na putu ka boljoj budućnosti.

Kanita Obhođaš dolazi iz Sarajeva. Nakon 
završetka Treće gimnazije u  Sarajevu, 
upisala je društveni studij na dva diferentna 
ali simbiotski povezana fakulteta. Trenutno je 
studentica druge godine na Pravnom fakultetu 
i Fakultetu političkih nauka Univerziteta u 
Sarajevu.

Za mene je činjenica da sam postala 
stipendistica Fondacije Hastor izuzetno 
važan korak kako za dalji tok obrazovanja 
tako i za validaciju onoga što sam do sada 
postigla. Vjerujem da će mi Fondacija donijeti 
mnogo lijepih trenutaka, uspjeha i prijatelja 
te da će ovo uvijek biti jedna lijepa teza mog 
CV-a i života.

Amina Halilović dolazi iz Tešnja. Studentica 
je druge godine Filozofskog fakulteta 
Univerziteta u Tuzli – Odsjek za njemački jezik 
i književnost. Još od djetinjstva Amina je imala 
velike afinitete i gajila je ljubav prema jezicima, 
a značajan  korak ka konkretnom radu i 
aktivnijem učenju njemačkog jezika desio 
se, kako naglašava, kada je upisala Filozofski 
fakultet Univerziteta u Tuzli. 

Saznanjem da sam postala stipendistica 
Fondacije Hastor osjećam veliku odgovornost, 
ali i ponos. Smatram da je iznimno važno 
pružiti podršku kao i usmjerenje mladima 
pri izgradnji njihove ličnosti, radnih navika i 
društvene osviještenosti. Sve navedeno bit 
će mi zasigurno korisno u svakodnevnom 
radu s ljudima, boljem poimanju društvene 
odgovornosti svakog pojedinca kao i 
izgradnje karijere.

Elma Štalić dolazi iz Tuzle, a studentica je 
druge godine na Akademiji dramskih umjetnosti 
Univerziteta u Tuzli. Godine 2019. pridružila se 
ansamblu Pozorišta mladih Tuzle, gdje uspješno 
završava inicijalnu i naprednu fazu dramskog 
studija. Prepoznala je misiju Fondacije Hastor i 
uočila pozitivne aspekte volonterskih aktivnosti, 
što je potaklo njenu želju da se pridruži Fondaciji:  

Volontirala sam na brojnim mjestima i na različite 
načine. Ova iskustva bila su i glavna polazišta za 
razvijanje moje strasti prema volontiranju te sam 
zahvalna i sretna jer sam postala stipendistica 

Članak pripremila: Semina Sadiković

Fondacije Hastor. Smatram da ću razvijati svoje dosadašnje sposobnosti i steći nove, upoznati 
nove ljude s kojima ću sarađivati i tako širiti svoje krugove ljudi i nadograđivati znanja 
volontirajući u Fondaciji Hastor. 

Irma Lipovac

Fondacija Hastor satkana je od mnogih 
uspomena koje njeni stipendisti nižu još 
od 2006. godine. Najveći dio tih uspomena 
predstavljaju mjesečna volontiranja kojima se 
ostvaruju brojne prednosti kako za stipendiste 
tako i za cjelokupnu priču Fondacije Hastor. U 
rubrici Stipendista/ica mjeseca težimo istaknuti 
pojedince među našim volonterima koji 
nesebičnom predanošću značajno doprinose 
postizanju naših ciljeva i svakodnevno bogate 
našu zajednicu. U nastavku vam donosimo 
priču stipendistice Irme Lipovac koja je, kako 
naglašava, svojim volonterskim angažmanom, 
trudom i željom uspjela izgraditi svoju ličnost 
onako kako je oduvijek željela, a zbog svog 
nesebičnog zalaganja ponijela je titulu 
Stipendistice mjeseca

Irma Lipovac dolazi iz Konjica. U svom 
rodnom gradu završila je osnovnu školu, dok 
je srednjoškolsko obrazovanje nastavila u 
Drugoj gimnaziji   Mostar, na   matematičko-
-informatičkom smjeru. Irma ističe da od 
samog djetinjstva gaji ljubav prema tehničkim i 
prirodnim naukama te da je završetkom srednje 
škole znala da je njena sljedeća destinacija 
Elektrotehnički fakultet u Sarajevu. Trenutno 
je studentica druge godine na Odsjeku za 
automatiku i elektroniku. Naša Irma za Fondaciju 
Hastor saznala je prije šest godina od svojih 
prijatelja koji su već tada bili stipendisti.

Kada sam čula o misiji i ideji Fondacije Hastor, shvatila sam da želim 
postati njen član, tako da sam, još kao učenica prvog razreda srednje 
škole, dobila svoju prvu stipendiju, ali i priliku da se bavim volonterskim 
radom i da dio svog vremena ulažem u to da pomažem svojoj zajednici 
i ljudima koji u njoj žive, navodi Irma.

STIPENDISTICA 
MJESECA

Na samom početku Irma je bila učenica koja je 
imala svoje mentore, međutim, dolaskom na 
fakultet, otvorilo se i jedno novo poglavlje za 
nju – uloga mentora. Kako kaže, voljela je rad 
s učenicima i trudila se motivirati ih da uvijek 
budu spremni na rad, da nauče adekvatno 
organizirati svoje vrijeme i da se trude biti 
najbolja verzija sebe, jer su upravo to osobine 
pobjednika, ali i ono čemu nas Fondacija 
Hastor uči. S obzirom na to da se istakla u 
svom mentorskom radu s mlađim učenicima, 
Irma danas volontira kao mentor koordinator 
pomažući ostalim mentorima da što bolje 
pripreme i implementiraju svoje volonterske 
aktivnosti i tako budu što bolji mentori svojim 
učenicima.

Biti član jedne velike organizacije i porodice 
kao što je ova fondacija za mene je svakako 
mnogo lijepo iskustvo. Ono što uvijek 
naglašavam kao meni najdražu stranu 
Fondacije Hastor jeste to što učenicima i 
studentima pruža prilike za stjecanje novih 
iskustava i upoznavanje novih prijatelja, kaže 
Irma, i dodaje da je u toku svog volontiranja i 
sama stekla mnoga prijateljstva koja iz dana u 
dan postaju sve značajnija za nju.

Također, volontiranje u Fondaciji naučilo ju je 
da probleme i poteškoće društva u kojem se 
nalazi ne treba zanemarivati niti ignorirati, već 
da ih uvijek pokušava rješavati, a upravo time 
je Fondacija oplemenila njenu ličnost i učinila 
je produktivnijom i samostalnijom osobom.

Stipendisti Fondacije Hastor svojim 
aktivnostima u vidu volontiranja, svakodnevno 
imaju na umu da oni suptilni i najsitniji znaci 
pažnje upućeni drugoj osobi mogu popraviti 
nečiji dan ili preokrenuti život, kao što se u 
jednom citatu kaže: volontiranje nije samo čin 
dobrote, već i put ka otkrivanju vlastitog srca 
i snage. 

Naša Irma uspješno je opravdala svoju titulu 
ovomjesečne stipendistice mjeseca te smo 
ustanovili da njen nepokolebljiv duh i želja 
za promjenom svijeta nabolje čine njeno 
volontiranje još učinkovitijim i posebnijim. 

Za kraj, poslala je jednu poruku svim našim 
trenutnim, ali i budućim stipendistima:

Ono što bih željela poručiti 
svim stipendistima jeste to 
da uvijek odvažno koračaju 
putevima koje su odabrali 
za sebe. Neka  se  ne boje 
mogućih padova i poraza i 
neka poslije svake prepreke 
ustanu još jači, hrabriji i 
spremniji. I naravno, treba 
da znaju da se na Fondaciju 
uvijek mogu osloniti jer 
prijatelji su jedni drugima 
najveća podrška, a to je 
nama Fondacija – pravi 
prijatelj i oslonac.

Članak pripremila: Aida Suljić

STIPENDISTICA 
MJESECA



Layla Jusko

RAM - RUBRIKA
AKTIVNIH MLADIH

Erazmo Roterdamski kaže da najveća nada svake zemlje leži u primjerenom školovanju mladih. 
Fondaciju Hastor krase mladi stipendisti koji su u jednakoj mjeri posvećeni i formalnom i 
neformalnom obrazovanju. Rubrika aktivnih mladih prostor je koji služi da se upravo takvima – 
koji se u svojim akademskim, sportskim ili drugim aktivnostima posebno ističu – ukaže i poseban 
vid priznanja, pa o njima s ponosom pišemo i govorimo svakog mjeseca, a ovog je puta ta čast 
pripala Layli Jusko.

Layla Jusko živi u Sarajevu i četvrta je godina 
Fakulteta političkih nauka i međunarodnih 
odnosa na Univerzitetu SSST. U slobodno 
vrijeme bavi se istraživanjima u sferama 
populacijskog razvoja, javnog zdravlja i 
klimatskih promjena. Od starijih stipendista 
Fondacije Hastor na koje se ugledala 
naučila je da svako znanje koje u školi ili na 
studiju usvoji iskoristi u svrhu poboljšanja 
zajednice. Tako  je izvršila istraživanje u vezi 
s karcinomom dojke i grlića maternice na 
osnovu kojeg je od Instituta Karolinska i 
UNFPA (United Nations Population  Fund) 
Regionalnog ureda za istočnu Evropu i 
centralnu Aziju proglašena jednom od 
najboljih istraživačica u sferi populacijskog 
razvoja i reproduktivnog zdravlja na području 
šire Evrope. Zahvaljujući tom priznanju 
dobila je priliku biti predstavnica mladih 
Bosne i Hercegovine na Internacionalnoj 
konferenciji za populacijski razvoj (ICPD30) 
u Ženevi, unutar koje je držala govor u ulozi 
predstavnice akademske zajednice i mladih s 
područja šire Evrope. 

Potaknuta stavovima Fondacije Hastor 
da uvijek  treba ići korak  dalje i dati  svoj 
maksimum na svakom polju, Layla je 
prethodne godine organizirala prvu UNFCCC 
(United Nations Framework Convention 
on Climate Change) konferenciju mladih 
za klimatske akcije u Bosni i Hercegovini, 
u okviru koje su sproveli istraživanje i na temelju povratnih informacija mladih kreirali agendu 
konferencije u svrhu podizanja svijesti i obrazovanja mladih u vezi s temama klimatskih akcija, 
prirodnih katastrofa, javnog i mentalnog zdravlja, učešća mladih u politici i procesima donošenja 
odluka, zatim uloge medijske pismenosti te uloge klimatskih akcija u izgradnji mira. 

RAM - RUBRIKA
AKTIVNIH MLADIH

Isto tako, dobila je priliku biti predstavnica 
mladih na COP28 (Conference of the Parties) 
unutar delegacije Bosne i Hercegovine te 
podijeliti s donosiocima odluka iz različitih 
država perspektivu mladih iz Bosne i 
Hercegovine.

S obzirom na to da joj je bilo veoma važno 
imati dobre uzore, koje je na koncu upoznala 
u Fondaciji Hastor, te da joj je značila podrška 
Fondacije u njenim istraživanjima i napretku, 
tvrdi da Fondaciju Hastor vidi kao priliku za 
izgradnju mostova između generacija kroz 
program mentorstva i podrške u oblikovanju 
održive budućnosti, u kojoj su mladi osnaženi 
i motivirani za cjeloživotno učenje. Stoga, 
Layla se trudi kroz različite projekte i inicijative 
direktno utjecati na živote mladih ljudi u 
svom okruženju te ih svakodnevno inspirirati, 
baš kako su nju inspirirali stariji stipendisti 
Fondacije. 

Naglašava kako je u Fondaciji spoznala da je 
učenje ključ  za  lični i zajednički  napredak 
i kako je neophodno biti proaktivan član 
zajednice te hrliti ka novim znanjima i 
vještinama. Fondacija Hastor naučila ju je da 
nikada ne odustaje, da se uvijek trudi biti bolja 
te da svoje znanje pruža i njime doprinosi 
zajednici, jer nije znanje znanje znati, već je 
znanje znanje dati. S tim u vezi, želi potaknuti 
mlade ljude da cijene proces učenja, koji je 
cjeloživotan:

Nemojte se bojati postavljati 
pitanja i istraživati. Učenje 
je neiscrpno blago koje 
omogućava lični i kolektivni 
rast. Budite radoznali, hrabri 
i otvoreni  za  neprestano 
učenje jer upravo u tom 
procesu leži ključ za 
ostvarivanje vaših najvećih 
potencijala.

Članak pripremila: Aldina Šaljić

Nihada Šehagić

ALUMNI
MJESECA

Ovog mjeseca upoznajte našu 
alumnisticu Nihadu Šehagić – nositeljicu 
promjena i pozitivne energije u zajednici. 
Nihada Šehagić diplomirana je inženjerka 
medicinsko-laboratorijske dijagnostike. 
Svoj put gradila je istrajnošću i upornošću 
vrlo posvećeno. Rođena je u Bugojnu, a 
danas živi i radi u Zenici, gdje već sedam 
godina doprinosi medicinskom sektoru u 
Kantonalnoj bolnici Zenica.

Nihada je svoje obrazovanje započela 
u Bugojnu, a 2008. godine upisala je 
Fakultet zdravstvenih studija Univerziteta 
u Sarajevu. Na spomenutom fakultetu 
dolazi do zvanja magistrice medicinsko- 
-laboratorijske dijagnostike.

Nakon višegodišnjeg angažmana u 
privatnom sektoru, Nihada je pronašla 
svoje mjesto u Kantonalnoj bolnici 
Zenica 2016. godine. Od tada neprestano 
doprinosi poboljšanju medicinskog 
sektora i pružanju vrhunskih usluga 
pacijentima. No, Nihadin doprinos 
zajednici ne ogleda se samo u njenom 
zanimanju unutar bolničkih zidova 
s obzirom na to da je bila i aktivna 
volonterka i stipendistica Fondacije 
Hastor dugi niz godina. Još tada je, kako 
ističe, prepoznala važnost mentorstva 
i volontiranja, posebno kroz pružanje 
podrške mladima. Kroz Fondaciju Hastor 
volontirala je kao mentor grupi od 
deset učenika iz srednjih medicinskih 
i zubotehničkih škola te im pružala 
podršku kroz različite aktivnosti. Kroz 
volontiranje sa srednjoškolcima često je 
organizirala jednomjesečne radionice na 
temu njihove struke koju je i sama dobro 
poznavala i istinski voljela te im je na taj 
način pružala pomoć u savladavanju 
školskog gradiva. Njena predanost 
volontiranju kristalno se ogledala u 
poboljšanom školskom uspjehu mlađih 
stipendista.

ALUMNI
MJESECA

Uspješno je završila Program razvoja 
pripravnika Fondacije Hastor kroz sedamnaest 
modula: Sistem kvaliteta i kodeks poslovnog 
ponašanja, Pisanje CV-a i motivacionog pisma, 
Komunikacijske vještine, Upravljanje ljudskim 
resursima, Osnove prodaje i odnos s kupcima, 
Pravni odnosi, Korporativne komunikacije, 
Osnove poslovnog prava, Pregovaračke 
vještine, Prezentacijske vještine, Tim i timski 
rad, Osnove marketinga, Osnove finansija, 
Osnove kancelarijskog poslovanja, Osnove 
menadžmenta, Osnove računovodstva i 
Uloga IT-a u poslovnom procesu. Većina 
ovih vještina i danas joj mnogo pomažu u 
svakodnevnom radu i općenito doprinose 
uspješnom poslovnom životu zbog čega će 
uvijek biti zahvalna Fondaciji Hastor.

Zaokupljena preciznošću u medicinsko- 
-laboratorijskoj dijagnostici  i posvećena 
podršci mladima kroz volontiranje, Nihada 
Šehagić iz Zenice predstavlja inspirativan 
primjer uspješne žene koja istovremeno gradi 
karijeru i širi pozitivan utjecaj u zajednici. 
Angažirane mlade žene poput Nihade 
predstavljaju izuzetne uzore u današnjem 
društvu. Njihova stručnost, predanost i 
humanitarni rad ne samo da doprinose 
profesionalnom sektoru već i inspirišu druge 
mlade da slijede njihov put. Njihove priče 
podsjetnik su da mladi imaju snagu i potencijal 
ostvariti značajan doprinos društvu kroz spoj 
stručnosti, rada i društvene odgovornosti.

Pored profesionalnog života, ova inženjerka 
također pronalazi zadovoljstvo u pravljenju 
kolača i slatkiša u slobodno vrijeme. To joj 
pruža priliku da bude kreativna te da provede 
kvalitetno vrijeme u krugu porodice.

Na samom kraju, Nihada šalje poruku 
sadašnjim stipendistima i studentima: 

Postala sam volonterka i stipendistica Fondacije Hastor davne 
2011. godine, a za nju sam saznala zahvaljujući prijateljici tokom 
studija u Sarajevu. Kroz stečena iskustva i volontiranje u Fondaciji 
dodatno sam razvijala empatiju u sebi i naučila da se dobročinstvo 
prema drugima uvijek čovjeku vrati i kad se i najmanje nada.

Uspjehom smatrajte zadovoljstvo 
stanjem sopstvenog uma. Slobodan  
čovjek je samo onaj koji je  slobodnog  
uma. Mentalno  stanje pojedinca 
početna je tačka za ostvarivanje 
svih životnih uspjeha – i na ličnom i 
na kolektivnom nivou.



Lamija Slomić

MALE PRIČE
VELIKIH VOLONTERA

Ovog mjeseca u rubrici pozitivnih priča naših 
volontera donosimo jednu novu, neobičnu 
priču koja vas vodi u jedan novi kutak 
volonterskog modela Fondacije Hastor. 
Činjenica  da  smo  svi  mi   jedna porodica 
koju već godinama karakterizira međusobna 
pomoć i podrška opravdana je i pričom u 
nastavku u kojoj ćete bez sumnje uživati. 
S obzirom na to da  je Fondacija Hastor 
odnedavno započela s implementacijom 
novog modela volontiranja, studenti 
stipendisti u okviru svog volonterskog 
angažmana kroz klubove s posebnim 
zaduženjima pružaju instruktivne radionice 
i časove učenicima stipendistima koji imaju 
poteškoća s određenim školskim predmetima 
ili pojedinim oblastima. Jedna od stipendistica 
koja volontira s učenicima kroz instruktivne 
radionice je i naša Lamija Slomić čije iskustvo 
donosimo u nastavku.

Lamija Slomić dolazi iz Čelića i studentica 
je treće godine Farmaceutskog fakulteta u 
Tuzli. Članica je Kluba studenata zdravstvenih 
studija, a već tri godine volontira i kao 
mentorica učenicima srednje škole.

Lamija ističe da je njena saradnja s učenicima 
na zavidnom nivou zbog povjerenja koje uvijek 
nastoji graditi na početku.

Iz dana u dan svoga odrastanja, naša 
sagovornica sve više je osvještavala važnost 
procesa obrazovanja u 21. vijeku te je i razvila 
ljubav prema tome. Tu ljubav nastoji prenijeti i 
na svoje učenike te ih podstaknuti na razgovor 
o fakultetskom obrazovanju i zanimanjima 
za koja su zainteresirani. Ipak, svima se 
ponekad dešava taj momenat kada motivacije 
pomanjka, stoga Lamija ističe kako se tada 
najviše trudi svojim primjerima biti motivacija 
i zvijezda vodilja svim svojim učenicima jer je 
svjesna svoga utjecaja na njihove obrazovne 
puteve.

Lamija se ovom vidu volontiranja posvetila 
upotpunosti, a tome svjedoče i dobri rezultati 
učenika  kojima  je  davala  instrukcije. 
Smatrajući da je dobra priprema pola 
obavljenog posla, a dobro osmišljen plan 
najvažniji dio puta ka određenom cilju, Lamija 
je pristupila procesu izrade fleksibilnog plana 
za časove kako bi svim učenicima pružila što 
kvalitetnije znanje i tehnike učenja. 

MALE PRIČE
VELIKIH VOLONTERA

Uvijek prvo kontaktiram učenike da se 
dogovorimo za termin instrukcija, zatim oni 
meni pošalju oblasti koje rade iz hemije kako 
bih  se  ja  mogla   pripremiti za  instrukcije. 
Uvijek sve zadatke   detaljno pređem  te,  
ukoliko ima neki dio kojeg se ne sjećam, 
obavezno pregledam videosnimke na 
YouTube-u kako ne bih propustila niti jedan 
detalj prilikom objašnjavanja i kako bih 
mlađim stipendistima što bolje prenijela 
znanje i bila sigurna da su razumjeli 
objašnjeno. 

Ističe kako teoretski dio oblasti predstavlja 
prvi korak u procesu držanja instrukcija, 
potom prelazi na objašnjavanje zadataka koje 
zajedno rade i vježbaju. Nakon što se uvjeri da 
je učenik spreman za samostalan rad, Lamija 
daje zadatke za vježbu te domaću zadaću koju 
učenici samostalno prelaze. Sve to detaljno 
pregleda i daje svoju finalnu prosudbu.

Povratne informacije nakon volonterskih 
sati i instrukcija su neprocjenjive i zbog toga 
Lamija ističe kako joj je najdraži momenat u 
cijelom ovom procesu finalni rezultat u vidu 
popravljenih ocjena samih učenika.

Svi mi smo tokom svog školovanja nailazili 
na oblasti koje ne možemo brzo zapamtiti i 
razumjeti. Baš u ovakvim situacijama pomoć 
starijih i obrazovanijih je od iznimne važnosti 
i za učenike biva kao svjetlo na kraju tunela. 
Vodeći se upravo time, Fondacija Hastor 
je započela s novokreiranim modelom 
volontiranja s ciljem olakšavanja obrazovnog 
procesa stipendista. Kako sve ovo izgleda iz 
perspektive učenika, ispričala nam je učenica 
i stipendistica Erna Spahić:

Zahvaljujući instrukcijama koje mi je pružila 
Lamija postigla sam izuzetne rezultate iz 
hemije. Njena podrška i stručno vođenje bili 
su ključni faktori moga razvoja. Zahvalna 
sam na tome što sam imala priliku učiti od 
nje i postići ovaj uspjeh u svom školovanju. 
Rezultat instrukcija bila je petica i viši prosjek 
ocjena iz hemije. Osjećala sam se izuzetno 
zadovoljno i ponosno kada sam postigla 
takve rezultate. Trud koji sam uložila u učenje 
se isplatio, a podizanje prosjeka iz ovog 

predmeta pružio mi je dodatnu motivaciju 
za daljnji uspjeh. I na kraju, iznimno sam 
zahvalna Fondaciji Hastor na tome što nam 
je omogućila ove instrukcije i pomogla 
nam u daljnjem školovanju i prevazilaženju 
određenih prepreka.

Za kraj, Lamija nam otkriva šta za nju znači 
Fondacija Hastor i kako volonterski procesi 
utječu na nju:

Zahvalna sam Fondaciji Hastor 
koja nas podržava u svemu! 
Zahvaljujući volonterskim satima 
i podršci Fondacije, mi kroz tipove 
volontiranja usvajamo nova 
znanja, vještine, razmjenjujemo 
različita iskustva, upoznajemo 
jedni druge, sklapamo nova 
prijateljstva i uvijek kada nam 
treba neka pomoć, imamo je od 
koga potražiti.

Članak pripremila: Adelisa Begić

Klementina
U oku posmatrača, 

svjetlost se igra s neispijenom šoljicom kafe,
poput prizme koja razbija tišinu jutra.

Tamo gdje sjaj blijedi
otkrivamo puteve

u nepreglednom vrtlogu (ne)ujednačenosti.

U zraku lebdi tišina,
poput sjene što pleše u sutonu. 

Koru klementine vrijeme nijemo gazi
ostavlja tragove prolaznosti.
Otkrivamo dah koji podsjeća

na šapat vjetrova u okrugu drevnih zemalja,
gdje sunce pali nebeske visine.

U sudbini njezinoj upletena je moć prirode.
Dok otkrivamo slojeve, čujemo zvuk

kao da se slama rasprskava pod našim stopalima.
Odjekuje kao melodija koja se rađa iz suštine postojanja.

Semina Sadiković

POETSKI
KUTAK

Kontaktirajte nas!

Bulevar Meše Selimovića 16, 
Sarajevo

033 774 789 
033 774 823 

fondacija@hastor.ba

